1752 Ölfusvatnsannáll: Vetur frá jólum til góu hinn bezti. Skipti þá um og gjörði snjógang á vestan og útsynningsrosa, sem hélzt til Leonisdags [11. apríl], með frosti frá páskum. Batnaði þá um stund. ... Jarðskjálftar voru miklir þann 8. Februarii, svo víða hrundu bæir og hús í Ölvesi og líka sumstaðar hey. Þar eftir í freka viku eða nær því í hálfan mánuð meintu menn skjaldan kyrra vera, og lengi fram eftir vetri varð vart við þær hræringar. ... Vorið hart og kalt. Gjörði fjúk og frost í annarri viku sumars frá bænadegi [28. febr.], sem hélzt til hvítasunnu [21. maí], og víða var skortur á heyi. Féllu því útipeningar og viðureldi tapaðist mikillega. ... Sumarið gott, þó kalt, með grasi í meðallagi. Óþerrir frá Jónsmessu til Maríumessu fyrri, nýju [15. ág.], svo töður hröktust mjög.

Grímstaðaannáll: Var sá allrabezti vetur bæði fyrir jólin og eptir, allt fram til þorraloka ....Þó spilltist veðuráttan, og gerði jarðbönn með góunni, og fiskleysi í kringum allan Snæfellsjökul, og þetta fiskleysi varaði framyfir sumarmál, en jarðasnöp komu upp viku eptir páska [páskadagur var 26. mars]. Peningafellir og hallæri meðal fólks í flestum sveitum með stórkostlegum skyndigörðum bæði á góunni og líka eptir páska. Í Borgarfirði varð hinn mesti fjárskaði um vorið, sem menn til vissu, hvert aðskiljanlega drapst; var samanreiknað féð, sem fallið hafði í Mýrarsýslu, var sagt, verið hefði 2000 fjár. Mannskaðar og skiptjón urðu víða. Á Suðurnesjum forgengu 7 eður 8  bátar, 3 af þeim á Seltjarnanesi, sá 4. af Álptanesi ... Vestmannaeyjafar forgekk fyrir austan með 17 eður 18 mönnum.- Skip forgekk, á góunni, sem reisti frá Bjarneyjum með 3 eða 4 mönnum... Skiptapi varð og í Beruvík í einum skyndigarði, mánudaginn næsta fyrir kongsbænadaginn ... með 8 mönum. ... Annar skiptapi varð sama dag við Akur hjá Görðum í Staðarsveit, var með 7 mönnum... Skiptapi varð og síðar um vorið heim á Mýrum með 3 eða 4 mönnum... Enn varð skiptapi í Keflavík hjá Hjallasandi um sumarið þann 24. Julii í góðu veðri ... voru 5 alls. ... Þetta var hið mesta vætusumar, skemmdust víða töðurnar, en þornaði nokkuð eptir Maríumessuna um sumarið.  

Sauðlauksdalsannáll: Hart áferði á Íslandi, einkum upp á bjargræðið til lands, heynýting slæm, en frost og kuldar fyrir jól. 

Höskuldstaðaannáll: Veturinn var góður til föstuinngangs 13. Februarii, síðan á góu hríðar-og vindasamur af vestri, en framvegis af norðri. Vorið oftar kalt. Jarðskjálfti um veturinn austur í Ölvesi svo mikill, að 12 bæir höfðu laskazt og ein kirkja fallið að veggjum. Fiskiskip forgekk ... syðra, drukknuðu þrír menn, fjórða var hjálpað. Annað fiskiskip forgekk í Garðinum. ... Eftir þær miklu norðanhríðir og snjóa um páska [páskadagur var 2. apríl] kom 15. Aprílis stórregn og mikil leysing. Féll þá snjóflóið á Gönguskarð, sérdeilis baðstofu; urðu þar undir átta manneskjur. Og víða skemmdust þá tún og engjar. 24. Aprilis forgengu þrjú skip undir Jökli. Vestan hlutir litlir og harðindi þar. ... Enginn fiskafli norðan lands til miðsumars. Oft kalt. Grasvöxtur lítill. Heyjaðist lítt.    

Íslands árbók: Byrjaðist tíðin með sömu góðu veðurstöðu, sem hélzt fram í þorralok. Þá harðnaði nokkuð að sönnu, en tók þó ei fyrir jarðir. Fyrir vestan Rauðamelsheiði var miklu harðara, og féll fjöldi hrossa.  Suður í Ölvesi hrundu um veturinn 11 bæir fyrir jarðskjálftum. Iterm urðu 2 skiptapar suður á Nesjum. ... Grasvöxtur var í meðalmáta og víða þaðan af minni, en ill nýting á heyjum sakir votviðra. .. Haustið og veturinn fram á jól féll mjög misjafnt fyrir sunnan og vestan með snjóum og jarðbönnum, en á Norðurlandi með þíðviðrum.

